
хаптаҕайга
Быйыл сайын

буоллар, 1327 тонна окко былааннаах-
тарын толорбуттар. Отторун
хаачыстыбата мөлтөх соҕус буолбут,
буордаах үһү. Арыыга балаҕан ыйыгар
эрэ киирбиттэр. Оттообут отторун 10-ча
бырыһыанын тиэйбиттэр.  

Бүгүҥҥү туругунан, нэһилиэккэ 700-
кэ сүөһүлээхтэр, ол иһигэр, 260-ча
ыанар ынах уонна 500-тэн тахса
сылгылаахтар. Дьаһалта тыа
хаһаайыстыбатыгар исписэлииһэ
людмила Жиркова салайар пиэрмэтэ
дьон сүөһүтүн көрүү-харайыы өҥөтүгэр
сэттис сылын үлэлиир.
Хаһаайыстыбаҕа төрдүөлэр.
Сүөһүлэрин көрдөрөр дьоннор 1-дии
тыһ. солкуобайы биэрэллэр уонна отун
хааччыйаллар. 

‒ Комбикорм собуота балаҕан
ыйыттан үлэтин сөргүттэ, ‒ диэн
кэпсиир Екатерина романовна. Былаан-
нара 650 тонна. Собуокка 40-ча киһи
нэһилиэк олохтоохторуттан үлэлиир.
Түөрт киһи Нөөрүктээйи нэһилиэгиттэн.
Эляковка кыбаарталга электро-уот саҥа
лииньийэтэ тардылынна. Онон, собу-
оттан элэктэриичистибэнэн
хааччыллыыта тохтуур. 25 ыал саҥа
подстанцияттан электро-уоттанар
буолар. 

Сирдэрин-уоттарын балачча
докумуонната сатаабыттар. Уһук
Илиннээҕи гектарга билиҥҥитэ 17 сайа-
апка киирбит. Олор истэригэр, икки
сайаапка Дьокуускайга олорор биир
дойдулаахтарыттан. Оттон Ил Дархан
дьаһалынан бэриллиэхтээх «Саха
сирин гектарыгар» ‒ 2,5 уонна 20-тэн
тахса гектардарга сайаапкалар бэриллэ

иликтэр эбит. 
Хаһаайыстыбалар сайылык -

тарыттан атырдьах ыйын бүтүүтэ тахсы-
быттар. Биирдиилээн ыал 15, Елена
Можарова «Айхал» бааһынай
хаһаайыстыбата 30-ча уонна сүөһүнү
көрүү-истии, ыаһын өҥөтүн оҥорор
«Тэтим» хаһаайыстыба 15 ынаҕы
сайылаппыттар. 

Олоҕу-дьаһаҕы тупсарыныыга
ылбыт 1,5 мөл. солк. үптэринэн Самсо-
нов аатынан уулуссаларын гравийдатан
оҥорторбуттар. Нэһилиэккэ киириигэ
бэлиэни туруорбуттар. Мемориалларын
100 м усталаах тимир күрүөлээбиттэр.
Нэһилиэк устуоруйатын мусуойун дьиэ-
тин тутан ситэрбиттэр итиэннэ Семен
Николаевич Васильев аатын
иҥэрбиттэр. Оҕо оонньуур 4
былаһааккатын оҥорбуттар: оскуола
аттыгар мас былаһаакканы эрдэ
туппуттарын таһынан Эляковкаҕа, Кеша
Алексеев аатынан уонна «Тииттээх»
кыбаарталларга 600 тыһ. солк суумаҕа
туппуттар. Итини тэҥэ, 10 диод
лаампаны ыйаабыттар: Эляковкаҕа
уонна дэриэбинэҕэ аҥар аҥарга. 

Агрокластер сирин тыыраннар, онно
4 бааһынай хаһаайыстыбаны
олохсуппуттарыттан үһэ оҕуруот аһын
үүннэриинэн дьарыктаналлар. Иван
Зыков уонна Николай Попов
хаһаайыстыбалара үүннэрбит хаппыы-
сталарын барытын батарбыттар, 8
тонна хортуоппуйу хостообуттар.
Светлана Парфенова 1,5 мөл. солк.
грант ылан үлэтин саҕалаабыт.
Кластерга Дмитрий Терентьев
хаһаайыстыбата 30 сүөһүлээх. 

«Настааччыйа» кыбаарталга 230
уһаайба сирэ тыырыллыбыт. 60-ча ыал
элбэх оҕолоохторго киирсэннэр, элек-
тро-уокка босхо холбонор буолбуттар.
«Якутскэнерго» өрөспүүбүлүкэтээҕи
аахсыйалаах хампаанньа ити
уһаайбалары элэктэриичистибэҕэ
холбуурга 1,2 мөл. солк. суумалаах
үлэни ыыта сылдьар. Бөһүөлэк ген-

былаанын өссө да саҥардан оҥорторуу
соруга турар. 

Суол тутуутугар үлэлээбит
«Заполяргражданпроект» хампаанньа
үлэһиттэригэр Көстүүр диэн сирдэрин
арендалаан тураллар. Ол гынан,
үлэлэрэ да, арендаларын болдьоҕо да
бүппүтүн кэннэ, хампаанньа үлэһиттэрэ
өссө да ол сирдэригэр олороллор эбит.
Хаһан бараллара биллибэт. Сорох
тиэхиньикэлэрин илдьибиттэр. Бу сиргэ
эмиэ саҥа кыбаарталы таһаарар
былааннаахтар. 

Эмиэ биир үчүгэй сонунунан суол
туталларыгар үөскэппит каръердарын
барытын саба кутан, дэхсилээн
барбыттара буолар. Нэһилиэк дьоно
айылҕа харыстабылын боппуруоһугар
өрөспүүбүлүкэ салалтатын таһымыгар
тиийэ туруорсууларын толорбуттар. 

Екатерина гаврильева нэһилиэккэ
улахан тутуулары ыыттарыыны салҕаан
иһэр баҕалааҕын эттэ. Түөрт кыбар-
тыыралаах дьиэ туттарыан, «Хаарбах
дьиэ» бырагыраамаҕа салгыы
киирсиэхтэрин эмиэ баҕарар. «20-тэн
тахса кыбартыыралаах дьиэни туттар-
дарбыт. Сэттэ дьиэбит хаарбах
туруктаахтар», ‒ диир нэһилиэк
баһылыга. Биллэрин курдук, Хаптаҕайга
бу бырагыраама сүнньүнэн 12 кыбар-
тыыралаах дьиэ тутуллан турар. 

«Хомусчаан» оҕо саадын кэлэктиибэ
ахсынньыга үбүлүөйдээри бэлэмнэнэ
сылдьар эбит. Биллиилээх мэссэнээт
Михаил Ильич Егоров төрөөбүтэ 90
сылыгар анаммыт тэрээһин буолбут.

ӨлӨчӨйгӨ

Алтан нэһилиэгэр 1302 тонна
оту оттообуттар. 

‒ Сүөһү, сылгы этэҥҥэлэр.
Былырыын 699 сүөһүнү кыстаппыппыт,
‒ диир баһылык Николай Тимофеев. ‒
Тохсунньу 1 күнүгэр сүөһүлэрин
ахсаанын энчирэппэккэ үктэммит

сүөһүлэри босхо түҥэтиини ыыта
сылдьабыт. Итини тэҥэ, өрөспүүбүлүкэ
Дьиэ-уот хомунаалынай
хаһаайыстыбатыгар министиэрис -
тибэтин 4,5 мөл. солк. суумалаах субси-
диятыгар тиксэри ситиспиппит. Ити
үбүнэн суолбут 80 бырыһыана
оҥоһулунна, сырдатыы үлэтин эмиэ
ыыттыбыт. Уопсайынан, уулуссалары
сырдатыыга күүскэ ылсыахтаахпыт.
Успуорт былаһааккатын оҥордубут.  

Нэһилиэк киин хочуолунайа убаҕас
оттугунан оттуллар. Ньиэп сөп буолар
саппааһа баар. Ол эрээри, билиҥҥитэ,
кииннэммит ититиигэ ыаллары
холбооһун бу нэһилиэккэ кыалла илик
соругунан буолар. 

Араас тэрээһиннэрин ыытарга анаан
туппут 6х8 усталаах-туоралаах
балаҕаннарын салҕаан, 8х11 усталаах-
туоралаах гына кэҥэппиттэр эбит.
Ититэр ситимэ ситтэҕинэ, үлэтин
саҕалыахтаах.

Уунан кыһыннары хааччыллар
күөллэрин носуоһунан уу бырахтаран
толорон биэрбиттэр. Улуус салалтата 1
тонна сэлээркэ атыылаһыллар үбүнэн
көмөлөспүтүн иһин баһылык махтанар. 

Сирдэрин-уоттарын барытын
докумуоннаппыттар. Уһук Илиннээҕи
гектарга нэһилиэк дьонуттан сайаапка
киирэ илик үһү. 

аркадий ИННОКЕНтЬЕВ. 

КЫСТЫгЫ БЭлЭМНЭЭХ КӨрСӨллӨр

Ханнык баҕарар киһи
кырыйдаҕына ону-маны туттара,
хаһаайыстыба тэринэрэ
ыарахаттардаах буолааччы. Саҥа
пиэрмэр хаһаайыстыба тэринэргэ
мөлүйүөнүнэн үп-харчы да
биэрдэхтэринэ ылсара саарбах.
Оттон үгүс эдэр дьон
үлэлиэхтэрин, тыа хаһаайыс -
тыбатынан дьарыгырыах тарын
баҕарбаттар диэн өйдөөҕүмсүйүү
эмиэ баар. Ол эрээри,  Хара
нэһилиэгэр  эдэр ыччаттар тыа
хаһаайыстыбатын сайыннарарга
ылсан,  федеральнай субсидияҕа
тиксэннэр, быйыл сайын базаларын
туттан үлэлээн-хамсаан
барбыттарын киһи үөрэ эрэ көрөр.  

Кыстыкка киирии былыр
былыргыттан саха эр киһитэ төһө
хаһаайыстыбаннайын быһаарара. Үтүө
хаһаайыстыбаннай саха киһитэ хотоно
сыбанан бэлэм, ото-маһа  далыгар
толору кыстанан турааччы, бэйэтэ олло-
оннноон олорон кэлбит дьону байтаһын
сүөһүтүн этинэн, үүттээх хойуу чэйинэн
күндүлээн үөрэ-көтө көрсөр буоллаҕа. 

Эдэр пиэрмэрдэр кыстыкка хайдах
бэлэмнэнэн эрэллэрин билсэ, “хотонно,
дьиэтэ туттан туспа олохсуйуҥ” ‒  диэн
дьаһалта дэриэбинэ таһыгар
быраҕыллыбыт бааһынаҕа  сир учаа-

стагын биэрбитигэр  быыс булан бара
сырыттым. Эдэр дьон барахсаттар
эрчимнээхтик үөрэ-көтө үлэлии
сылдьалларын көрөн,  сааһырбыт да
киһи кинилэри үтүктэн тугу эрэ саҥаны
тутуон, сарсыҥҥыга эрэллээх буолуон
тута  баҕаран кэлэр эбит.

Бастакы уочарат “Эрчим” бааһынай
хаһаайыстыбатыгар Адамов Павел
Николаевичка ыалдьыттаатым.
Байбалы   кыра эрдэҕиттэн көрөн
билэбин. Дьоно-сэргэтэ ынах сүөһүлэрэ
суох буолан, сүөһүгэ, сылгыга, окко-
маска  сыстыбакка улааппыт  киһинэн
ааҕарым. Онтукам төрдүттэн сыыһа
буолан тахсыбытын туоһута буолан
быйыл сайын оттообут ото турар эбит.
15-тии м усталаах,   3-түү м туоралаах
үс кэбиһиилээх отторо үллэн тураллар.
Өссө онно биир 7 м усталаах оту эбэн
кэбис.  Сахалыы суоттааһынынан  биир
15 м  усталаах ото  15*3*2,2=99 куб.м
кээмэйдээх от буолан тахсар.  Быһа
холуйан,   1 куб.м от ыйааһына 70 кг
буоллун.   Оччотугар,  биир кэбиһиилээх
ото 99 куб.м*0,07т=7 тонна маассалаах
буолан тахсар. Инньэ гынан,
тэлгэһэтигэр 25-27 тонна от кэбиһиллэн
турарын көрдүм. Уол кыстыыр отун
оттообут.

Аны, иҥнэл-таҥнал түспүт
учаастагар буор бөҕөтүн атыылаһан
аҕалан хотон турар сиригэр тэҥнии
халыҥата куппут. Саха сиригэр баар
бырайыактыыр институттар Москуба
бигэргэппит ирдэбиллэригэр олоҕуран
хотону бырайыактыыллар. Ол аата,
хотон хайаан да ититиллиилээх
буолуохтаах,  сабардама соҕуруу
дойдуга тутуллар хотон ирдэбилигэр
эппиэттиир гына быһыллар. Биир
ынахха бачча сабардам тиксиэхтээх
диэн сыыппараҕа хаайтараллар. Ол
түмүгэр, улаҕа турар киһи улар саҕа
буола кыччаан көстөр усталаах-туора-
лаах, икки эр бэрдиттэн биирдэрэ
киһитин санныгар атаҕынан  туран
илиитин өрө ууннаҕына да илиитэ
тиийбэт үрдүк өһүөлээх уораҕайын
кыстык хотон диэн оҥотторон
сордууллар. Кыһын устата ону
сылытаргар даҕаны  ыабыт үүтүҥ
харчыта баранар. Оттон биһиги, саха-
лар, былыр былыргыттан хотону оһох
оттон сылыппатах дьоммут. Хата,
төттөрүтүн ынах сылааһын хотоҥҥо эрэ
буолбакка,  балаҕаммытыгар кытта эбии
сылаас оҥостон үйэлэргэ олорбуппут,
оттук маспытын харыстаан. Оччотугар
хотон сабардамыгар туспа көрүүлээх
омукпут. Ол барыһы эрэ биэрэр. Ынах
иигин-сааҕын сытыгар  үгээрдээн өлбүт

суох. Ол иһин сахалыы хотон
бырайыагын баҕар туттаайаллар диэн
улууһум хаһыатыгар уонна
“Туймаадаҕа” өссө сайын “Хотону
хайдах туттуохха” диэн ыстатыйаны
бэчээттэтэн турабын. 

Байбал хотонун устата, туората,
үрдүгэ ол суруйуубар сөп түбэспит.
Бэркиһээн ыйыттым: “Бэйи эрэ, бу
хотоҥҥун ким маастардаан туттарда?” ‒
диэн. Киһим  эттэ: “Кырдьык, мин хотону
хаһан да туппатах киһибин. Сүөһүнү
кыра эрдэҕиттэн көрбүт,  Бөкөттөн
сылдьар Иванов Павел диэн үлэһитим
ис бараанын, муостатын кээмэйин
сүбэлээн-амалаан оҥорон биэрбитэ,
онтон аймахтарбытынаан  ситэрбиппит
... Биэс ынахтаахпын. Барыта 14
сүөһүнү кыстатар былааннаахпын.
Уубун бодобуоһу кэпсэтэн кыс устата
харчыга куттарарга дуогабардастым.
Электро-уоппар кыра генератор
атыыластым, Үлэһиттэрбэр, кыра да
буоллар, дьиэ тутан биэрдим. Биллэн
турар, хамнаһы төлүүрбэр ыарахаттары
көрсөбүн эрээри ону эмиэ быһаара
сатыыбын. Холобура, үүтүм харчыты-
нан уонна куоракка баар дьиэбин
куортамнаан эҥин”.

Салгыытын 2-с балаһаҕа аах.

эдэр  дьон  байылыаттык  олорорго
сорунуулаахтык  туруннулар



тыа хаһаайыСтыбатыгар

Салгыыта. 
Иннин 1-гы балаһаҕа аах.

Саастаах киһи быһыытынан  эмиэ
тута  уутугар ороскуотун өйбөр охсон
ыллым. Күҥҥэ биэс улахан сүөһү биир
уһаат ууну иһэр.  Ол аата, ынах
сүөһүтүгэр 2,5 уһаат уу наада,
тоҕордуун-хорордуун уонна да атын
туттууга биир бөтүөн уу эбии
ороскуоттаннын.  Күҥҥэ, быһа холуйан,
тонна аҥарыттан ордук уу наада.
Билиҥҥи сыананан  300 солкуобай
биир күннээҕи ууга ороскуот тахсар.
Ыйга 10000 cолкуобай аҥардас уутугар
барыыһы. Отучча сүөһүлэннэҕинэ
аҥардас уутугар охсууну ылыан сөп.
Арай аттыгар кыстыыр ыраас уулааҕа
эбитэ буоллар табыллыах эбит диэн
саныыгын.

Байбал хотонун иһигэр ынахтарыгар
7 оҕолоох ийэ сибиинньэ турар. Аны
кроликтар бааллар. Уһаайбатыгар түөрт
ыт бааллан турарын дьиктиргии көрөн
ыйыппыппар: “Ити питомник ыттара.
Булчут ыттар. Идэлээх ыты тэнитэргэ
эмиэ былааннаахпын”, ‒ диэтэ. Атыыр
үөрэ сылгылаах эбит. Онон, Байбал
бары хайысханы хабан үлэтин
саҕалаабыт. Бу эдэр киһи бастакы
сыллар ыарахаттарын туораатаҕына,
дьиҥнээх урбаанньыт тахсыан сөбүгэр
эрэнэ санаатым. 

Аттынааҕы учаастак хаһаайынын ‒
сүүрбэ биэс саастаах  пиэрмэри, ыал
аҕатын Марков Владимир
Анатольевиһы кытта, хотону тутар
биригээдэтин кытта саҥа хотонун тутуһа
сырыттаҕына, тиийэн кэпсэтистим.
Хотон таһынан кээмэйинэн 8,5*15
=127,5 кыб.м буолбут. Үрдүгэ,
истиэнэтин кытыытынан
муосталаннаҕына, киһи илиитин
ууннаҕына тиийэр гына сахалыы
толкуйунан оҥоһуллубут. Онтон
ортотугар арыый да үрдээбит. Тэтиэнэх

киһи туран эрэ өрө  ыстаннаҕына
үтүлүгүнэн өһүөнү охсууһу.  Инньэ гынан
хотоҥҥо сүөһү толору киирдэҕинэ “быр”
курдук сылаас буолсу.  Тас таҥаскын
уһулан баран үлэлээтэххинэ тириппэккэ
үлэлиир усулуобуйаҕа эппиэттэһииһи
диэн тойонноотум. Үрдүн оннук-маннык
салапаанныҥы матырыйаалынан
саппакка, 10 см халыҥнаах аныгы,
чэпчэки ыйааһыннаах, итиини тутар
матырыйаалынан бүрүйэ
сылдьалларын биһирии көрдүм.   

Бу сахалыы толкуйдаах биригэдьиир
‒ маастары кытта саҥа тутуллубут
үлэһиттэр олорор сылаас дьиэлэригэр
киирэн баллыгырастым. Киһим эмиэ
тыа сиригэр сүөһүнү көрөн улааппыт,
Чыамайыкыттан төрүттээх  Ньургун
Семенов диэн эр бэрдэ буолан биэрдэ.
Маска сыһыаннааҕа  тутулла турар
хотоҥҥо “буочарыттан” тута көстөр, мас
маска ыпсыыта сүрдээх,  уу да куттахха

тэстибэт көрүҥнээх ыпсарыы. Эмиэ
табыгастаах хотону тута сылдьалларын
көрөн астынным.  Хотон
бэнтилээссийэтин дьоннор хайдах
оҥороллорун кэпсээтим уонна онно
майгынныыры бэйэм хотоммор туттан
биһирээбиппин эттим. Ньургун
наадалаах диэтэҕинэ оҥоруоҕа.  Бэйэтэ
суруксута эбитэ буоллар миигиннээҕэр
ордуктук наадалааҕы тутууга анаан
суруйуон сөптөөх киһи эбит. Билиитин-
көрүүтүн эбинэ сылдьара ону туоһулуур.

Үһүс эдэр пиэрмэрбин,  гаврильев
Николай Павловиһы,  эмиэ саҥа хотонун
аймахтарын кытта тутан түмүктээн
эрэригэр тиийэн билистим.  Таайдара
григорьевтар көмөлөһө сылдьаллар.
Улахан таайа Ыстапаан атын улууска
тиийэ ыҥырыыга сылдьан биригээдэтин
кытта бөдөҥ тутуулары ыыппыт киһи.
Кыра таайа Миитээ нэһилиэкпитигэр
ыҥырыыга сылдьар оһохчут. Онон,

улахан уустар. Коля бэйэтэ да тугу
барытын сатыыр киһи эбит. Хотону
ааһан иһэн көрөн киһи хайдах да хотон
диэҕин кэрэйэр.  Оҕо саада дуу,  дьоҥҥо
аналлаах уопсастыбаннай тутуу дуу
диэххэр дылы ыраас оҥоһуулаах
эбийиэк буолан биэрдэ.   Бэл түннүгэ
аныгылыы түннүк. Истиэнэтэ дьиэ
истиэнэтин курдук төгүрүк тиит маһынан
ууруллан тахсыбыт. 

Аны хотонун тостон оҥхой буолбут
сиргэ буолбакка,  бааһынаны
оҥороллоругар маһын чөмөхтүү астар-
быт  синньигэс учаастакка,  ньуурун
тэҥнээн,  ордубут маһын кэрдэн баран
хотонун оннун түһэрбит.  Эмиэ чаҕылхай
толкуй! Онон хотон турар миэстэтин
кырса алдьамматах,  силис-мутук
үрдүгэр,  кэм кытаанах сиргэ тайаммыт.
Эбии буор кутан ороскуотурбатах. Бу
туран санаатым: “Куорат киинигэр биир
хостоох дьиэни,  хара барыйааҥҥа,  3,5
мөл. солкуобайтан тахса сыанаҕа тутуу
тэрилтэтэ атыылаан байар-тайар. Ону,
кредиккэ киирэ-киирэ тыа дьоно ылаах-
тыыллар. Оттон Коля бу 17,5 м*9,5 м
=166,25 кыб. м иэннээх, стеклопластик
түннүктээх эбийиэги баара-суоҕа 1,5
мөл. солк. субсидия ылан туттубута
сүрдээх аттарыныы, харчыны сатаан
туттуу холобура. Аны бу хотонун
таһынан ол харчытыгар КУН-наах, эргэ
да буоллар, сэнэх “Беларус”
тыраахтары, саҥа от охсору, мунньары,
соһору атыыласпыт. Үлэһиттэр олорор
дьиэлэрин тутарга былаанныыр. Дьэ
маннык харчыны сатаан аттаран туттар
эдэр киһиэхэ  судаарыстыба, Путин да,
эрэниэн сөп.

Ити курдук эдэр пиэрмэрдэри көрөн
сүргэм көтөҕүлүннэ. Саха сирин тыатын
сирэ сарсыҥҥылаах буолсу диэн бүччүм
санаа олохсуйда. 

Федот харИтОНОВ.

эдэр  дьон  байылыаттык  олорорго
сорунуулаахтык  туруннулар

ҮӨрэх-ИИтИИ Кыһатыгар

Хараҕа 1200-тэн тахса киһи олорор.
Бачча элбэх нэһилиэн ньэлээх бөһүөлэккэ
дьон мустан физкултууранан,
успуордунан дьарыктанар саалата
билиҥҥитэ суох. Ол да буоллар харалар
сылын аайы ыытыллар  араас спортивнай
күрэхтэһиилэргэ өрүү ситиһиилээхтик
кытталлар.  Алтынньы саҥатыгар улууска
ыытыллыбыт  бэтэрээннэр икки ардыларыгар
күрэхтэһиигэ Хара хамаандата үһүс
бочуоттаах миэстэни ылла. Нэһилиэк
баһылыга Дария Ивановна Назарова
туруорсан,  саала тутуута саҕаламмыта, ол
эрээри тутуу тохтоон турбута. Аны  тутуллар
саала  уруккуттан уларытыллар буолан,  үп-
харчы бөҕөтө төлөнүллэн оҥоһуллубут
шлакоблогун, истиэнэтигэр ананан
туруоруллубут тимир турбаларын
көтүрбүттэрэ. Нэһилиэк эр дьоно,  онус
кылаас үөрэнээччилэрэ  ону ыраастааһыҥҥа
үс күн таһаарыылаахтык үлэлээбиттэрэ.
Шлакоблогу тыраахтарынан үлтүрүтэн баран
суолу дэхсилээри  кутан туһаҕа
таһаарбыттара.  Саала хара муостатыгар
буор аҕалан куппуттара. Ол эрээри  аны
ирдэбилгэ сөп түбэспэт гына наһаа халыҥ
гына кутуллубут. Онон биир күн  оскуола бары

үлэһиттэрэ, үөрэнээччилэрэ, нэһилиэк
салалтата уонна кулууп үлэһиттэрэ тахсан-
нар субуотунньуктаан кутуллубут буорун
чарааһаппыппыт. Онон саала тутуутугар,
кыра да буоллар, көмөлөспүппүтүттэн асты-
набыт.  Дьэ ол кэнниттэн саалабыт балачча
тэтимнээхтик тутуллан киирэн барда.

Быйылгы сыл улууска Физкултуура уонна
успуорт сылынан  биллэриллибитэ.  Хара
оскуолатыгар  дьарыктаммыт, бииргэ
үөрэммит оҕолорбут  Петя Копылов  аан
дойду, Алеша Копылов Европа, Уйгулаан
Иванов россия  чемпионнара буолбуттары-
нан, оттон  Айсен Винокуров Европаҕа үһүс
миэстэни ылары ситиспитинэн киэн туттабыт.
Вася Егоров Олимпиадаҕа кыттар үрдүк
чиэскэ тиксибитэ. Көстөрүн  курдук,
уолаттарбыт успуорт сылыгар уһулуччу  үрдүк
көрдөрүүлэри  ситистилэр.

Онон маннык чаҕылхай
спортсменнардаах нэһилиэккэ  быйыл
спортивнай саала үлэҕэ киллэриллэрэ
буоллар, улахан бэлэх буолуо этэ.                            

Валерия ЕгОрОВа, 
хара орто оскуолатын 9 кылааһын

үөрэнээччитэ.  

ТУОХ? ХАННА? ХАһАН?2 “Эркэ э йи”
2016  сыл, алтынньы 21 күнэ, бээтинсэ

СПОрТИВНАй СААлА ТУТУллАр

Биһиги оскуолабыт
үөрэнээччилэрэ бэтэрээн учуутал-
ларга, сэрии уонна тыыл
бэтэрээннэригэр, нэһилиэк
кырдьаҕас, кыаммат
олохтоохторугар тимуровскай
хамсааһынынан мэлдьитин күүс-
көмө оҥорооччубут. 

Алтынньы 13‒15 күннэригэр
Шарина Зинаида Дмитриевнаҕа көмө
оҥордубут, оскуола актыыбын

үлэһиттэрэ, 8‒10 кылаас
үөрэнээччилэрэ үлэлээтибит. Уолат-
тарбыт мас хайыттылар, кыргыттар ону
сааһылаатыбыт.

Дьоҥҥо көмөлөспүппүтүнэн
астынабыт, туһаны оҥорорбуппутунан
үөрэбит.

Надя КОлОСОВа, 
төхтүр орто оскуолатын 10

кылааһын үөрэнээччитэ. 

ТИМУрОВСКАй ҮлЭ




